
ARHOLIAD AELODAETH SYLFAENOL
7 Hydref 2017
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl ar wefan BBC Cymru Fyw
Darn 2 – addasiad o erthygl yn Barn
Rhaid dilyn unrhyw gyfarwyddiadau sydd ar y papur.
Mae 4 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Mae deiseb ag arni dros ddeg mil o enwau wedi galw am ddileu’r cynlluniau dadleuol i gael cerflun ‘cylch haearn’ ger Castell y Fflint, gan y byddai’n symbol o orthrwm Lloegr dros Gymru.

Mae’r ymateb hwn fel petai’n dangos nad oes cysylltiad rhwng barn y rhai sy’n penderfynu a barn y bobl, ac mae’r Llywodraeth wedi gwrando a chydnabod gwres teimladau pobl drwy oedi ac adolygu’r cynlluniau. 

Bwriad gwreiddiol y cerflun oedd cynrychioli’r berthynas rhwng teuluoedd brenhinol yr oesoedd canol a’r cestyll a godwyd ganddynt - castell y Fflint oedd un o’r cestyll cyntaf a godwyd gan Edward I yng Nghymru.

Yn ôl y penseiri a gynlluniodd y cerflun, y bwriad oedd dangos “natur ansefydlog y goron”.  Ond yn ôl y rhai sydd wedi beirniadu’r cynllun, “y cylch o haearn” oedd yr enw a roddwyd i’r gadwyn o gestyll ar draws Cymru - cestyll a adeiladwyd yn benodol er mwyn darostwng y Cymry.

Yn ôl yr hanesydd Dr Elin Jones, mae’r cyfan yn dangos anwybodaeth dybryd ynghylch hanes Cymru, a dywedodd “Mae’r ffaith bod Cadw heb amgyffred y byddai’r cynllun yn cael ei ddehongli fel sarhad yn dangos nad ydynt yn ymwybodol o deimladau’r Cymry am eu gwlad.”

Barn arall a fynegwyd, fodd bynnag, oedd y gallai’r cerflun gynrychioli ysbryd y Cymry gan ei fod yn portreadu methiant Edward I i amgylchynu Cymru â chylch o haearn, a dywedodd llefarydd ar ran Cadw fod “celf yn rhannu barn, yn annog trafodaeth ac yn rhywbeth y gellid ei ddehongli mewn sawl ffordd”.

PAPUR 2 SYLFAENOL – CYFIEITHU O’R GYMRAEG I’R SAESNEG

Darn 2
‘Mewnfudo’ yw un o’r geiriau hynny sydd â rhyw werth cysylltiedig ganddo, fel ‘democratiaeth’ a ‘rhyddid’.  Pan ddefnyddir y geiriau hyn mae barn ymhlyg ynddynt, fel ‘democratiaeth’, sy’n beth da bob tro, bron.  Ffordd o wneud rhywbeth yw democratiaeth, dyna i gyd.  Ond awgrymir yn isymwybodol bod hon yn ffordd dda o wneud pethau – y ffordd orau, hyd yn oed.  Mae ‘mewnfudo’, ar y llaw arall, yn beth drwg.

Os nad ydych chi’n fewnfudwr, mae’n bosibl na wyddoch ryw lawer am y drefn fewnfudo.  Ond a dweud y gwir, pryd bynnag y trafodir mewnfudo, ŵyr mwyafrif y bobl sydd wrthi’n trafod ddim am yr hyn y maen nhw’n siarad amdano.  Mae hynny’n arbennig o wir am y gwleidyddion eu hunain.  Fel arfer, yr unig beth sydd ganddyn nhw i’w gyfrannu i’r drafodaeth yw eu teimlad greddfol, sef bod gormod o fewnfudwyr. 

Ar hyn o bryd mae gan Brydain drefn wedi’i seilio ar bwyntiau.  Hynny yw, rhaid cael rhif penodol o bwyntiau i gael teitheb.  Ond beth yw’r pwyntiau hyn?  Sut enillir nhw?  Wel, ceir ychydig o bwyntiau am siarad Saesneg.  Ac ychydig mwy am gael addysg (ychydig mwy eto os cawsoch yr addysg ym Mhrydain).  Ond daw’r mwyafrif o bwyntiau o’ch oedran a’ch sefyllfa ariannol.  Os ydych yn ifanc a chyfoethog, cewch deitheb.  Mae polisi mewnfudo Prydain fel petai wedi ei greu gan MTV.

Onid yw hi’n bryd i ni newid i ganolbwyntio llai ar gyfoeth, a rhoi mwy o sylw i awydd pobl i fod yn aelodau cyfrannol o’r gymuned? 

